
Lecture 11
	ການໂຄສະນາເຜີຍແຜ່ກົດໝາຍຜ່ານການໄກ່ເກ່ຍຂໍ້ຂັດແຍ່ງຢູ່ຂັ້ນບ້ານ ແລະ ການແກ້ໄຂ ຄຳຮ້ອງທຸກ

	Advertising through the village mediation and grievance redressal


1. ຄວາມໝາຍ ແລະ ຄວາມສຳຄັນ
1.1. ຄວາມໝາຍ

ການໂຄສະນາເຜີຍແຜ່ກົດໝາຍ ຜ່ານ​ການໄກ່ເກ່ຍຂໍ້ຂັດແຍ່ງຂັ້ນບ້ານ ແລະ ການແກ້ໄຂຄຳຮ້ອງທຸກ ແມ່ນ​ການສຶກສາອົບຮົມ, ຕອບຂໍ້ຂ້ອງໃຈ, ໃຫ້ຄໍາປຶກສາ, ແນະ​ນຳ ຫຼື ​ສະໜອງຄວາມຮູ້ກ່ຽວກັບກົດໝາຍ ໃຫ້ແກ່ຄູ່ກໍລະນີທີ່ຂັດແຍ່ງກັນ ໂດຍຜ່ານການໄກ່ເກ່ຍຂໍ້ຂັດແຍ່ງ ແລະ ການແກ້ໄຂຄຳຮ້ອງທຸກ ແນໃສ່ເຮັດໃຫ້ເຂົາເຈົ້າມີຄວາມຮັບ​ຮູ້, ເຂົ້າ​ໃຈ, ມີສະຕິເຄົາລົບ ແລະ ​ປະ​ຕິ​ບັດກົດໝາຍ
.

ການໂຄສະນາເຜີຍແຜ່ກົດໝາຍ ຜ່ານການໄກ່ເກ່ຍຂໍ້ຂັດແຍ່ງຢູ່ຂັ້ນບ້ານ ແລະ ການແກ້ຄໍາຮ້ອງທຸກ ແມ່ນການສຶກສາອົບຮົມທາງດ້ານ ກົດໝາຍ, ນິຕິກໍາໃຕ້ກົດໝາຍ ແລະ ຮີດຄອງປະເພນີອັນດີງາມຂອງຊາດ ໃຫ້ແກ່ປະຊາຊົນບັນດາເຜົ່າຢູ່ພາຍ ໃນບ້ານ ໂດຍສະເພາະ ແມ່ນຄູ່ກໍລະນີທີ່ຂັດແຍ່ງກັນ.

1.2. ຄວາມສຳຄັນ

ການໂຄສະນາເຜີຍແຜ່ກົດໝາຍ ຜ່ານການໄກ່ເກ່ຍຂໍ້ຂັດແຍ່ງຂັ້ນບ້ານ ແລະ ການແກ້ໄຂຄໍາຮ້ອງທຸກ ເປັນການປະກອບສ່ວນເຂົ້າໃນວຽກງານການສ້າງລັດປົກຄອງດ້ວຍກົດໝາຍ, ເວົ້າສະເພາະ ແມ່ນຈັດຕັ້ງປະຕິບັດລັດຖະທໍາມະນູນ ແລະ ກົດໝາຍ; ປົກປັກຮັກສາ, ຊຸກຍູ້ ແລະ ສົ່ງເສີມວັດທະນະທໍາ, ຮີດຄອງປະເພນີອັນດີງາມຂອງຊາດ, ມູນເຊື້ອ ຄວາມຮັກ ແພງສາມັກຄີປອງດອງເປັນປຶກແຜ່ນແໜ້ນໜາຂອງປະຊາຊົນບັນດາເຜົ່າ; ຕ້ານ ແລະ ສະກັດກັ້ນ ບັນດາຂໍ້ຂັດ ແຍ່ງເລັກນ້ອຍ, ເບົາບາງ, ບໍ່ຫຍຸ້ງຍາກສັບສົນ, ການກະທຳຜິດທາງອາຍາທີ່ບໍ່ເປັນອັນຕະລາຍຮ້າຍແຮງ ບໍ່ໃຫ້ແຜ່ ຂະຫຍາຍອອກເປັນວົງກວ້າງຢູ່ໃນສັງຄົມ ແລະ ແກ້ໄຂດ້ວຍວິທີການໄກ່ເກ່ຍໃຫ້ສິ້ນສຸດລົງດ້ວຍດີ, ສັນຕິວິທີ; ສ້າງຄວາມສະຫງົບ ແລະ ຄວາມເປັນລະບຽບຮຽບຮ້ອຍຢູ່ໃນສັງຄົມ; ເພີ່ມທະວີຄວາມສາມັກຄີປອງດອງຂອງ ປະຊາຊົນບັນດາເຜົ່າ ໂດຍສະເພາະ ແມ່ນຄູ່ກໍລະນີ.
2. ຈຸດປະສົງ

ການໂຄສະນາເຜີຍແຜ່ກົດໝາຍ ຜ່ານການໄກ່ເກ່ຍຂໍ້ຂັດແຍ່ງຂັ້ນບ້ານ ການແກ້ໄຂຄໍາຮ້ອງທຸກ ມີຈຸດປະສົງ:

- ສຶກສາອົບຮົມ, ສ້າງສະຕິເຄົາລົບ ແລະ ປະຕິບັດກົດໝາຍຢູ່ໃນສັງຄົມ ໂດຍສະເພາະແມ່ນຢູ່ພາຍ ໃນບ້ານ;


- ສຶກສາອົບຮົມ ສ້າງສະຕິເຄົາລົບ ແລະ ປະຕິບັດກົດໝາຍ, ກົດຮີດຄອງປະເພນີອັນດີງາມຂອງຊາດ ໃຫ້ແກ່ຄູ່ກໍລະນີ.
3. ວິທີການດຳເນີນການໂຄສະນາເຜີຍແຜ່ກົດໝາຍໂດຍຜ່ານການໄກ່ເກ່ຍ
ໃນ​ຂະ​ບວນ​ການ​ໄກ່​ເກ່ຍ​ຂໍ້​ຂັດ​ແຍ່ງ​ໃດໜຶ່ງນັ້ນ​ຈະ​ຕ້ອງ​ສົມ​ທົບ​ວຽກ​ຕ່າງໆ​ດັ່ງ​ຕໍ່​ໄປ​ນີ້​ ພາຍ​ຫຼັງ​ກໍາ​ໄດ້​ເນື້ອ​ໃນ​ຂອງ​ຄວາມ​ຂັດ​ແຍ່ງ​ແລ້ວ​ນັກ​ໄກ່ເກ່ຍ​ຈະ​ຕ້ອງ​ໃຫ້​ຄວາມ​ກະ​ຈ່າງ​ແຈ້ງ​ກ່ຽວ​ກັບ​ລັກ​ສະ​ນະ​ຂອງ​ຂໍ້​ຂັດ​ແຍ່ງ​, ຫຼັງ​ຈາກ​ນັ້ນ​ກຳ​ນົດ​ໂຂງ​ເຂດ​ນິ​ຕິກຳທີ່​ພົວ​ພັນ​ເຖິງ​ຂໍ້​ຂັດ​ແຍ່ງ​ດັ່ງ​ກ່າວ​. ນັກ​ໄກ່​ເກ່ຍແນະ​ນຳ​ ຫຼື ​ສະໜອງນິ​ຕິກຳ​ນັ້ນ​ໃຫ້​ຄູ່​ກໍ​ລະ​ນີ​ທີ່​ຂັດ​ແຍ່ງ​ກັນ​ເພື່ອ​ໃຫ້​ເຂົາ​ເຈົ້າ​ກຳ​ໄດ້​ຈິດ​ໃຈ​ຂອງ​ກົດໝາຍ
​;​

ຜູ້ໄກ່​ເກ່ຍ​ຕ້ອງຊອກ​ຮູ້​ເບິ່ງ​ວ່າ​ຄູ່​ກໍ​ລະ​ນີ​ທີ່​ຂັດ​ແຍ່ງ​ກັນ​ໄດ້​ມີ​ນິ​ຕິກຳ​ຄົບ​ຖ້ວນ​ແລ້ວ​ ຫຼື ​ບໍ່​, ຖ້າຈຳເປັນ​ແມ່ນ​ຜູ້ໄກ່​ເກ່ຍໄຈ້​ແຍກ​, ອະ​ທິ​ບາຍ​ຂໍ້ກຳນົດ​ຂອງ​ກົດໝາຍເພື່ອ​ໃຫ້​ສອງ​ຝ່າຍ​ເຂົ້າ​ໃຈ​ຈິດ​ໃຈ​ຂອງ​ກົດໝາຍຢ່າງ​ຖືກ​ຕ້ອງ​, ນອກ​ຈາກ​ນີ້​ຜູ້​ໄກ່​ເກ່ຍ​ອາດ​ຈະ​ສະໜອງເພີ່ມ​ເຕີມ​ກ່ຽວ​ກັບ​ຮີດ​ຄອງ​ປະ​ເພ​ນີ (ຂະ​ນົບ​ທຳ​ນຽມ​, ຄຸນ​ສົມ​ບັດ​ສິນ​ທຳອັນ​ດີ​ງາມ​) ໃຫ້​ແກ່​ຄູ່​ກໍ​ລະ​ນີ​. ຖ້າ​ພົບ​ບັນ​ຫາ​ທີ່​ຫຍຸ້ງ​ຍາກ​ຜູ້ໄກ່​ເກ່ຍ​ຕ້ອງ​ຂໍ​ຄຳ​ເຫັນນັກຊ່ຽວ​ຊານ​ກົດໝາຍ​, ພະ​ນັກ​ງານ​ຍຸ​ຕິ​ທຳ​ທີ່​ມີ​ບົດ​ຮຽນ​, ປະ​ສົບ​ການ​ຫຼາຍ​ປີເພື່ອ​ຮັບ​ປະ​ກັນ​ເຮັດ​ແນວ​ໃດ​ໃຫ້​ບັນ​ດາ​ຂໍ້ນຳນົດ​ກົດໝາຍ​, ຂະ​ນົບທຳນຽມ​, ຄຸນ​ສົມ​ບັດ​ສິນ​ທຳອັນ​ດີ​ງາມ​ໄດ້​ຖືກໜູນໃຊ້​ເຂົ້າ​ໃນ​ແຕ່​ລະ​ກໍ​ລະ​ນີ​ຂອງ​ຄວາມ​ຂັດ​ແຍ່ງ​ເກີດ​ຂຶ້ນ​ນັ້ນ​ຢ່າງ​ຖືກ​ຕ້ອງ​ ແລະ ​ຊັດ​ເຈນ
​;

ຜູ້ໄກ່​ເກ່ຍ​ເຈາະ​ຈີ້ມ​ເພື່ອ​ໃຫ້​ແຕ່​ລະ​ຝ່າຍ​ສົມ​ທຽບ​ພຶດ​ຕິກຳ​ຂອງ​ຕົນ​ກັບ​ຂໍ້​ການົດ​ຂອງ​ກົດໝາຍ​, ຂອງ​ຄຸນ​ສົມ​ບັດ​ສິນທຳພ້ອມ​ທັງ​ຕີ​ລາ​ຄາ​ເອົາ​ເອງ​ວ່າ​ໃນ​ພຶດ​ຕິກຳ​ຂອງ​ຕົນ​ນັ້ນ​ອັນ​ໃດ​ຖືກ​, ອັນ​ໃດ​ຜິດ​ ແລະ ຂອງ​ຝ່າຍ​ກົງ​ກັນ​ຂ້າມ​. ການ​ເຮັດ​ຄື​ແນວ​ນີ້​ແມ່ນໜຶ່ງໃນ​ບັນ​ດາ​ຂອດ​ທີ່ຈຳເປັນ​ຂອງ​ວຽກ​ງານ​ໄກ່ເກ່ຍ​ທີ່​ຊ່ວຍ​ໃຫ້​ຄູ່​ກໍ​ລະ​ນີ​ຂັດ​ແຍ່ງ​ກັນ​ນັ້ນ​ມີ​ຄວາມ​ຮັບ​ຮູ້​ກົດໝາຍເລິກ​ເຊິ່ງ​ກວ່າ​ເກົ່າ​; 

ຜູ້ໄກ່ເກ່ຍ​ຈັດ​ໃຫ້​ຄູ່​ກໍ​ລະ​ນີ​ທີ່​ຂັດ​ແຍ່ງ​ພົບ​ກັນ​ເພື່ອ​ຄົ້ນ​ຄວ້າ​, ແກ້​ໄຂ​ຄວາມ​ບໍ່​ຖືກ​ຕ້ອງ​ປອງ​ດອງ​ກັນ​. ໃນ​ເວ​ລາ​ນີ້​ຜູ້​ໄກ່ເກ່ຍອາດ​ຈະ​ສົມ​ທຽບ​, ໄຈ້​ແຍກ​ບັນ​ດາ​ຂໍ້​ກຳນົດ​ຂອງ​ກົດໝາຍຕໍ່​ກັບ​ບັນ​ຫາ​ທີ່​ທັງ​ສອງ​ຝ່າຍ​ກໍາ​ລັງ​ຂັດ​ແຍ່ງ​ກັນ​ເພື່ອ​ໃຫ້​ທຸກ​ຝ່າຍ​ເຂົ້າ​ໃຈ​ ແລະ​ ສາ​ມາດໝູນໃຊ້​ເຂົ້າ​ໃນ​ການ​ແກ້​ໄຂ​. ບົນ​ພື້ນ​ຖານ​ຂໍ້ກຳນົດ​ຕ່າງໆ​ ຂອງ​ກົດໝາຍ​, ຜູ້ໄກ່​ເກ່ຍ​ອາດ​ຈະ​ສະເໜີວິ​ທີ​ການ​ຕ່າງໆ​ຂອງ​ຕົນ​ໃນ​ການ​ແກ້​ໄຂ​ເພື່ອ​ໃຫ້​ແຕ່​ລະ​ຝ່າຍ​ຄົ້ນ​ຄ້​ວາ​ພິ​ຈາ​ລະ​ນາ​; 

ວຽກ​ສຸດ​ທ້າຍ​ທີ່​ມີ​ຄວາມໝາຍທີ່​ສຸດ​ໃນ​ການໂຄສະນາ​ເຜີຍ​ແຜ່​ນິຕິກຳ ແມ່ນຜູ້​ໄກ່ເກ່ຍ​ເນັ້ນໜັກບັນ​ດາ​ຂໍ້ກຳນົດ​ທີ່ຈຳເປັນ​, ທີ່​ກ່ຽວ​ພັນ​ຂອງ​ກົດໝາຍ​, ຖ້າ​ທຸກ​ຝ່າຍ​ຫາກ​ປະ​ຕິ​ບັດ​ຢ່າງ​ເຂັ້ມ​ງວດ​ໃນ​ການ​ປະ​ພຶດ​ປະ​ຕິ​ບັດ​ຂອງ​ຕົນ​ກໍ​ຈະ​ຫຼີກ​ເວັ້ນ​ໄດ້​ຂໍ້​ຂັດ​ແຍ່ງ​ທີ່​ເກີດ​ຂຶ້ນ, ບັນ​ຫາ​ນີ້​ມີ​ຄວາມໝາຍສຳຄັນ​ໃນ​ການ​ຍົກ​ສູງ​ຄວາມ​ຮັບ​ຮູ້​ແລະ​ສະ​ຕິ​ກົດ ໝາຍໃຫ້​ແກ່​ທຸກ​ຝ່າຍ​.
4. ວິທີການແກ້ໄຂເພື່ອຍົກສູງປະສິດທິພາບຂອງການເຜີຍແຜ່ກົດໝາຍໃນວຽກງານໄກ່ເກ່ຍ
ການໂຄສະນາ​ເຜີຍ​ແຜ່​ນິຕິກຳ ໂດຍ​ຜ່ານ​ການ​ໄກ່ເກ່ຍ​ແມ່ນ​ຮູບ​ການໜຶ່ງຂອງ​ການ​ໂຄ​ສະ​ນາ​ນິຕິກຳ ທີ່​ຕິດ​ແທດ ກັບ​ຕົວ​ຈິງ​, ງ່າຍ​ດາຍ​ ແລະ​ ມີ​ປະ​ສິດ​ທິ​ພາບ​.ຢ່າງ​ໃດ​ກໍ​ຕາມ​, ເພື່ອ​ເສີມ​ຂະ​ຫຍາຍ​ບົດ​ບາດ​ອັນ​ຕັ້ງໜ້າຂອງ​ຮູບ​ການ​ນີ້​ຈະ​ຕ້ອງ​ໄດ້​ເອົາ​ໃຈ​ໃສ່​ວິ​ທີ​ການ​ແກ້​ໄຂ​ຕ່າງໆ​ດັ່ງ​ຕໍ່​ໄປ​ນີ້​: 
- ຈັດ​ຕັ້ງ​ຊຸດ​ບຳ​ລຸງ​ວິ​ຊາ​ສະ​ເພາະ​ໄກ່ເກ່ຍຢ່າງ​ເປັນ​ປົກ​ກະ​ຕິ​, ຊຸດ​ບຳ​ລຸງ​ອາດ​ຈະ​ຈັດ​ຕັ້ງ​ປີ​ລະ​ເທື່ອ ​ຫຼື ​ຈັດ​ຕັ້ງ​ຕາມ​ບັນ​ຫາ​ສະ​ເພາະ (ຫົວ​ຂໍ້​ສະ​ເພາະ​) ເມື່ອ​ມີ​ກົດໝາຍໃໝ່ອອກ​ມາ​ທີ່​ພົວ​ພັນ​ຢ່າງ​ໃກ້​ຊິດ​ກັບ​ການດຳລົງ​ຊີ​ວິດ​ຂອງ​ປະ​ຊາ​ຊົນ​ຢູ່​ທ້ອງ​ຖິ່ນ​. ເນື້ອ​ໃນ​ຂອງ​ຊຸດ​ບຳລຸງ​ຕ່າງໆ​ຄວນ​ສ້າງ​ຢ່າງ​ມີ​ໄຫວ​ພິບ​, ນີ້ມ​ນວນ​ແລະ​ສອດ​ຄ່ອງ​ກັບ​ຈຸດ​ພິ​ເສດ​ຂອງ​ວຽກ​ງານ​ໄກ່​ເກ່ຍຢູ່ແຕ່​ລະ​ທ້ອງ​ຖິ່ນ​, ອາດ​ຝຶກ​ອົບ​ຮົມ​ກ່ຽວ​ກັບ​ເຕັກ​ນິກ​ການ​ໄກ່ເກ່ຍ ແລະ ​ການ​ເຜີຍ​ແຜ່​​ກົດໝາຍໂດຍ​ຜ່ານ​ການ​ໄກ່​ເກ່ຍ ຫຼື​ ສະເໜີແນະ​ນຳ​ບັນ​ດາ​ຂໍ້​ການົດ​ຂອງ​ກົດໝາຍທີ່​ພົວ​ພັນ​ໂດຍ​ກົງ​ເຖິງ​ການ​ໄກ່​ເກ່ຍຢູ່​ຮາກ​ຖານ​;
- ຈັດ​ຕັ້ງ​ກອງ​ປະ​ຊຸມ​ສະ​ຫຼຸບ ​ຫຼື ​ພົບ​ປະ​ແລກ​ປ່ຽນ​ບົດ​ຮຽນ​, ປະ​ສົບ​ການ​ກ່ຽວ​ກັບ​ການ​ໄກ່​ເກ່ຍວຽກ​ງານ​ເຜີຍ​ແຜ່ ​ກົດໝາຍໂດຍ​ຜ່ານ​ການ​ໄກ່​ເກ່ຍ, ການ​ຈັດ​ກອງ​ປະ​ຊຸມ​ຄື​ແນວ​ນີ້​ເປັນ​ເວ​ທີ​ໃຫ້​ບັນ​ດາ​ຜູ້ໄກ່​ເກ່ຍ​ສາ​ມາດ​ແລກ​ປ່ຽນ​ບົດ​ຮຽນ​, ປະ​ສົບ​ການນຳກັນ​, ຊ່ວຍ​ກັນ​ແກ້​ໄຂ​ຂໍ້​ຫຍຸ້ງ​ຍາກ​ຕ່າງໆ​ໃນ​ການ​ປະ​ຕິ​ບັດໜ້າທີ່​ວຽກ​ງານ​ຕົວ​ຈິງ​; 
- ຈັດ​ຕັ້ງ​ການ​ສອບຜູ້​ໄກ່​ເກ່ຍ, ຜູ້ໂຄ​ສະ​ນາ​ເຜີຍແຜ່ກົດໝາຍເກັ່ງ​ດ້ວຍ​ເນື້ອ​ໃນ​ທີ່​ອຸ​ດົມ​ສົມ​ບູນ​, ຫຼາຍ​ຮູບ​ຫຼາຍ​ສີ​ ແລະ ​ມີ​ຊີ​ວິດ​ຊີ​ວາ​. ການ​ສອບ​ຄື​ແນວ​ນີ້​ບໍ່​ພຽງ​ແຕ່​ເປັນ​ການ​ສ້າງ​ຂະ​ບວນ​ການ​, ປຸກ​ລະ​ດົມ​ຂະ​ບວນ​ການ​ເທົ່າ​ນັ້ນ​ຍັງ​ເປັນ​ໂອ​ກາດ​ທີ່​ດີ​ເພື່ອ​ໃຫ້​ບັນ​ດາ​ຜູ້​ໄກ່ເກ່ຍ​ໄດ້​ພົບ​ປະ​, ແລກ​ປ່ຽນ​ບົດ​ຮຽນ​, ປະ​ສົບ​ການ​ວຽກ​ງານ​ນຳ​ກັນ​. ນອກ​ຈາກ​ນີ້​, ຂຶ້ນ​ກັບ​ຄວາມ​ສາ​ມາດ​ຂອງ​ແຕ່​ລະ​ທ້ອງ​ຖິ່ນ​ອາດ​ຈະ​ຈັດ​ຕັ້ງ​ການ​ຮ່ວມ​ຊີ​ວິດ​ວິ​ຊາ​ສະ​ເພາະ​ຢ່າງ​ເປັນ​ປົກ​ກະ​ຕິ​ໃຫ້​ແກ່​ບັນ​ດາ​ຜູ້​ໄກ່​ເກ່ຍ;
- ສະໜອງເອ​ກະ​ສານ​ຕ່າງໆ​ ແລະ​ກົດໝາຍໃຫ້​ແກ່​ຖັນ​ແຖວ​ຜູ້​ໄກ່ເກ່ຍ.​ ການ​ສະໜອງເອ​ກະ​ສານ​ແລະ​ກົດໝາຍໃຫ້​ແກ່​ຖັນ​ແຖວ​ຜູ້​ໄກ່​ເກ່ຍ​ເປັນ​ມາດ​ຕະ​ການໜຶ່ງທີ່​ສຳຄັນ​ໃນ​ການ​ເພີ່ມ​ທະ​ວີ​ປະ​ສິດ​ທິ​ພາບ​ຂອງ​ການ​ເຜີຍ​ແຜ່​ນິຕິກຳ ໂດຍ​ຜ່ານ​ການ​ໄກ່ເກ່ຍ​. ປະ​ຈຸ​ບັນ​ການ​ຊອກ​ຫາ​ບັນ​ດາ​ກົດໝາຍ​ໂດຍ​ສະ​ເພາະ​ແມ່ນ​ກົດໝາຍໃໝ່ຍັງ​ເປັນ​ຄວາມ​ຫຍຸ້ງ​ຍາກ​ຍ້ອນ​ຫຼາຍ​ເຫດ​ຜົນ​ທີ່​ແຕກ​ຕ່າງ​ກັນ​, ເພາະ​ສະ​ນັ້ນ​ບັນ​ດາ​ອົງ​ການ​ຍຸ​ຕິ​ທຳທ້ອງ​ຖິ່ນ​ຈະ​ຕ້ອງ​ມີ​ແຜນ​ການ​ ແລະ ​ມາດ​ຕະ​ການ​ລະ​ອຽດ​ເພື່ອ​ສະໜອງກົດໝາຍຕ່າງໆ ​ທີ່​ພົວ​ພັນ​ເຖິງ​ວຽກ​ງານ​ໄກ່​ເກ່ຍໃຫ້​ແກ່​ບັນ​ດາ​ນັກ​ໄກ່​ເກ່ຍຢ່າງ​ພຽງ​ພໍ​, ຈະ​ຕ້ອງ​ຍູ້​ແຮງ​ການ​ສ້າງ​, ການ​ຄຸ້ມ​ຄອງ​ຕູ້​ປື້ມ​ກົດໝາຍເພື່ອ​ເປັນ​ແຫຼ່ງ​ສະໜອງກົດໝາຍໃຫ້​ແກ່​ບັນ​ດາ​ຜູ້​ໄກ່ເກ່ຍ;
- ສ້າງ​ ແລະ ​ພິມຈຳໜ່າຍ "ປື້ມ​ຄູ່​ມື​ຜູ້​ໄກ່ເກ່ຍ​". ປື້ມ​ຄູ່ມື​ຜູ້​ໄກ່​ເກ່ຍຄວນ​ມີ​ສອງ​ເນື້ອ​ໃນ​ຕົ້ນ​ຕໍ​ຄື​: 
(1​)ກົດໝາຍ ແລະ​ ນິ​ຕິກຳຕ່າງໆ​ ທີ່​ພົວ​ພັນ​ເຖິງ​ວຽກ​ງານ​ໄກ່​ເກ່ຍ​; 
(2​)ເຕັກ​ນິກ​ ແລະ ​ບາງ​ບົດ​ຮຽນ​, ປະ​ສົບ​ການ​ໃນ​ວຽກ​ງານ​ໄກ່ເກ່ຍ​. ປື້ມ​ຄູ່​ມື​ຈະ​ເປັນ​ເຄື່ອງ​ມື​ໃຫ້​ແກ່​ບັນ​ດາ​ຜູ້ໄກ່​ເກ່ຍໃນ​ການ​ໄກ່ເກ່ຍ ແລະ​ ການໂຄສະນາ​ເຜີຍ​ແຜ່​ກົດໝາຍ​. ສຸດ​ທ້າຍ​, ເພື່ອ​ຮັບ​ປະ​ກັນ​ບົດ​ບາດ ​ແລະ ​ປະ​ສິດ​ທິ​ພາບ​ຂອງ​ວຽກ​ງານ​ໄກ່​ເກ່ຍ​ນັ້ນ​ອົງ​ການ​ປົກ​ຄອງ​ທ້ອງ​ຖິ່ນ​ແຕ່​ລະ​ຂັ້ນ​, ບັນ​ດາ​ອົງ​ການ​, ຂະແໜງການ​ທີ່​ມີ​ສ່ວນ​ພົວ​ພັນ​ຕ້ອງ​ສ້າງ​ທຸກ​ເງື່ອນ​ໄຂ​ສະ​ດວກ ​ແລະ​ ມີ​ມາດ​ຕະ​ການ​ຕ່າງໆ​ເພື່ອ​ສະໜັບສະໜູນ​, ຊ່ວຍ​ເຫຼືອ​ອັນ​ລະ​ອຽດ​. ອີງ​ໃສ່​ສະ​ພາບ​ ແລະ ​ຄວາມ​ສາ​ມາດ​ທາງ​ດ້ານ​ງົບ​ປະ​ມານ​ຂອງ​ທ້ອງ​ຖິ່ນ, ​​ອົງ​ການ​ປົກ​ຄອງ​ສ້າງ​ເງື່ອນ​ໄຂ​, ສະໜັບສະໜູນດ້ານ​ທຶນ​ຮອນ​ໃຫ້​ແກ່​ການ​ປັບ​ປຸງ​ບູ​ລະ​ນະ​ການ​ຈັດ​ຕັ້ງ​, ການ​ບຳລຸງ​ວິ​ຊາ​ສະ​ເພາະ​, ການ​ສະ​ຫຼຸບ​, ການ​ແຂ່ງ​ຂັນ​, ການ​ຍ້ອງ​ຍໍ​ແນ​ໃສ່​ຍົກ​ສູງ​ປະ​ສິດ​ທິ​ພາບ​ຂອງ​ວຽກ​ງານ​ໄກ່ເກ່ຍ​ຢູ່​ຮາກ​ຖານ​, ພະ​ແນກ​ຍຸ​ຕິທຳຂັ້ນແຂວງ​, ຫ້ອງ​ການ​ຍຸ​ຕິ​ທຳ​ຂັ້ນເມືອງ​ມີ​ຄວາມ​ຮັບ​ຜິດ​ຊອບ​ໃນ​ການ​ບຳລຸງ​ວິ​ຊາ​ສະ​ເພາະ​ໄກ່​ເກ່ຍ​, ສະໜອງເອ​ກະ​ສານ​ວິ​ຊາ​ສະ​ເພາະ​ໃຫ້​ແກ່ຄະນະໄກ່​ເກ່ຍຕາມ​ການ​ແນະ​ນຳຂອງ​ກະ​ຊວງ​ຍຸ​ຕິທຳ​, ສະ​ຫຼຸບ​ວຽກ​ງານ​ຂອງ ຄະນະໄກ່ເກ່ຍ​, ລາຍ​ງານ​ວຽກ​ງານ​ການໄກ່​ເກ່ຍຕໍ່​ອົງ​ການ​ປົກ​ຄອງ​ທ້ອງ​ຖິ່ນ​ ແລະ​ ຂະແໜງການ​ຍຸ​ຕິ​ທຳ​ຂັ້ນ​ເທິງ (ຕາມ​ຂັ້ນ​ຂອງ​ການ​ປົກ​ຄອງ​)​ ເພື່ອຈັດ​ຕັ້ງ​ການ​ແຂ່ງ​ຂັນ​, ການ​ຍ້ອງ​ຍໍ​ໃນ​ວຽກ​ງານ​ໄກ່​ເກັ່ຽ​ຢູ່​ຮາກ​ຖານ​.
5. ຂັ້ນຕອນການແກ້ໄຂຂໍ້ຂັດແຍ່ງຂັ້ນບ້ານ
5.1. ການຍື່ນຄຳຮ້ອງຂໍ ຫຼື ສະເໜີ
ໃນເມື່ອມີຂໍ້ຂັດແຍ່ງເກີດຂຶ້ນ ຊຶ່ງຄູ່ກໍລະນີບໍ່ສາມາດຕົກລົງແກ້ໄຂກັນໄດ້ດ້ວຍວິທີອື່ນນັ້ນ ຜູ້ທີ່ອ້າງຕົນວ່າ ເປັນຜູ້ເສຍຫາຍມີສິດຍື່ນຄຳຮ້ອງຂໍ ຫຼື ຄຳສະເໜີຕໍ່ໜ່ວຍໄກ່ເກ່ຍຂໍ້ຂັດແຍ່ງຂັ້ນບ້ານທີ່ຕົນອາໄສຢູ່ ຫຼື ບ່ອນທີ່ມີ ຂໍ້ຂັດແຍ່ງເກີດຂຶ້ນເພື່ອໄກ່ເກ່ຍ.
ສຳລັບຜູ້ທີ່ບໍ່ມີຄວາມສາມາດຂຽນຄຳຮ້ອງດ້ວຍຕົນເອງໄດ້ ກໍມີສິດເຂົ້າໄປສະເໜີໂດຍກົງທາງປາກເປົ່າ ເພື່ອໃຫ້ໄກ່ເກ່ຍ.
5.2. ການຮັບຄຳຮ້ອງຂໍ ຫຼື ຄຳສະເໜີ ແລະ ການແຈ້ງໃຫ້ຊາບ
ໜ່ວຍໄກ່ເກ່ຍຂໍ້ຂັດແຍ່ງຂັ້ນບ້ານ ຕ້ອງຮັບເອົາຄຳຮ້ອງຂໍ ຫຼື ຄຳສະເໜີດ້ວຍການຈົດເຂົ້າໃນປື້ມບັນທຶກ ຂາເຂົ້າ ພ້ອມທັງເຮັດເອກະສານຕິດຕາມໃຫ້ຜູ້ມາຍື່ນ ເພື່ອຄວາມສະດວກໃນການຕິດຕາມ. ສຳລັບການສະເໜີ ໂດຍກົງທາງປາກເປົ່ານັ້ນໜ່ວຍໄກ່ເກ່ຍຕ້ອງຈົດບັນທຶກເນື້ອໃນການສະເໜີແລ້ວອ່ານໃຫ້ຜູ້ກ່ຽວຟັງພ້ອມທັງ ລົງລາຍເຊັນ ແລະ ແປະໂປ້ມືໃສ່ໄວ້ ເພື່ອເປັນຫຼັກຖານ. ພາຍຫຼັງໄດ້ຮັບຄຳຮ້ອງຂໍ ຫຼື ຄຳສະເໜີແລ້ວໜ່ວຍໄກ່ ເກ່ຍຂໍ້ຂັດແຍ່ງຂັ້ນບ້ານ ຕ້ອງແຈ້ງໃຫ້ຝ່າຍຜູ້ຖືກຮ້ອງຂໍຊາບ ພາຍໃນກຳນົດ ສາມ ວັນ ເພື່ອໃຫ້ອະທິບາຍ, ຊີ້ແຈງ ຕໍ່ບັນຫາດັ່ງກ່າວ ແລະ ຝ່າຍທີ່ຖືກຮ້ອງຂໍ ຕ້ອງສົ່ງຄຳອະທິບາຍ, ຊີ້ແຈງຂອງຕົນໃຫ້ໜ່ວຍໄກ່ເກ່ຍຂໍ້ຂັດແຍ່ງຂັ້ນ ບ້ານພາຍໃນກຳນົດເວລາ ສີ່ ວັນ ນັບແຕ່ວັນໄດ້ຮັບການແຈ້ງເປັນຕົ້ນໄປ.
5.3. ການຄົ້ນຄວ້າຂໍ້ຂັດແຍ່ງ
ເມື່ອໄດ້ຮັບຄຳຮ້ອງຂໍ ຫຼື ຄຳສະເໜີ, ຄໍາອະທິບາຍ, ຊີ້ແຈງຈາກຄູ່ກໍລະນີແລ້ວ ຄະນະໄກ່ເກ່ຍຂໍ້ຂັດແຍ່ງ ຂັ້ນບ້ານ ຕ້ອງນຳ ເອົາບັນຫາດັ່ງກ່າວມາຄົ້ນຄວ້າ ພາຍໃນກຳນົດເວລາ ສາມ ວັນ ນັບແຕ່ວັນໄດ້ຮັບເປັນຕົ້ນໄປ ເພື່ອສ້າງຄວາມຮັບຮູ້ ແລະ ເຂົ້າ ໃຈເປັນເອກະພາບກ່ຽວກັບຂໍ້ຂັດແຍ່ງ ກ່ອນນຳໄປດຳເນີນການໄກ່ເກ່ຍ.
ໃນກໍລະນີເຫັນວ່າມີຄວາມຈຳເປັນ ແມ່ນໃຫ້ນຳເອົາບັນຫາດັ່ງກ່າວໄປລາຍງານຂໍຄຳເຫັນ, ຂໍທິດຊີ້ນຳຈາກ ຄະນະໜ່ວຍ ພັກຮາກຖານບ້ານ, ນາຍບ້ານ ຫຼື ລາຍງານຂໍຄຳເຫັນທາງດ້ານວິຊາການຈາກຫ້ອງການຍຸຕິທຳຂັ້ນ ເມືອງ ແລະ ພາກສ່ວນ ກ່ຽວຂ້ອງບ່ອນທີ່ຕົນຂຶ້ນກັບ.
5.4. ການກະກຽມໃຫ້ແກ່ການໄກ່ເກ່ຍ
ພາຍຫຼັງໄດ້ ຄົ້ນຄວ້າ ເຫັນວ່າມີຄວາມສາມາດໄກ່ເກ່ຍໄດ້ນັ້ນ ໜ່ວຍໄກ່ເກ່ຍຂໍ້ຂັດແຍ່ງຂັ້ນບ້ານ ຕ້ອງກະ ກຽມ ຄະນະ, ເນື້ອໃນ, ວັນ, ເວລາ ແລະ ສະຖານທີ່ ພ້ອມທັງອອກບັດເຊີນຄູ່ກໍລະນີ ແລະ ຜູ້ທີ່ກ່ຽວຂ້ອງ ເພື່ອ ເຂົ້າຮ່ວມການໄກ່ເກ່ຍ.
ສຳລັບການເຊີນສະມາຊິກຄອບຄົວ ຫຼື ຍາດພີ່ນ້ອງຂອງຄູ່ກໍລະນີແຕ່ລະຝ່າຍ ແມ່ນມອບໃຫ້ເປັນຄວາມຮັບຜິດ ຊອບຂອງຄູ່ກໍລະນີເອງ.
5.5. ການດຳເນີນການໄກ່ເກ່ຍ
ການໄກ່ເກ່ຍ ແມ່ນໃຫ້ດຳເນີນດ້ວຍການເປີດກອງປະຊຸມ ໂດຍເຮັດຊ້ອງໜ້າ ລະຫວ່າງ ຄະນະໄກ່ເກ່ຍ, ຄູ່ກໍລະນີ, ສະມາຊິກຄອບຄົວ ຫຼື ຍາດພີ່ນ້ອງຂອງຄູ່ກໍລະນີ ແລະ ຜູ້ເຂົ້າຮ່ວມອື່ນ. ສຳລັບບາດກ້າວການດຳເນີນ ການໄກ່ເກ່ຍແມ່ນໃຫ້ປະຕິບັດຕາມ ດຳລັດວ່າດ້ວຍການໄກ່ເກຍຂໍ້ຂັດແຍ່ງຂັ້ນບ້ານ.
6. ການສ້າງແຜນການ ການແກ້ໄຂຂໍ້ຂັດແຍ່ງຂັ້ນບ້ານ
ເນື່ອງຈາກວ່າ ການໄກ່ເກ່ຍຂໍ້ຂັດແຍ່ງຂັ້ນບ້ານ ເປັນການແກ້ໄຂຂໍ້ຂັດແຍ່ງ ດ້ວຍການຮ້ອງຂໍ ຫຼື ການສະ   ເໜີ ຂອງຄູ່ກໍລະນີ. ສະນັ້ນ, ເມື່ອມີການຮ້ອງຂໍ ຫຼື ການສະເໜີຂອງຄູ່ກໍລະນີແລ້ວ ໜ່ວຍໄກ່ເກ່ຍຂໍ້ຂັດແຍ່ງຂັນບ້ານ ຕ້ອງໄດ້ຂຶ້ນແຜນການເພື່ອແກ້ໄຂດ້ວຍການນໍາເອົາຂໍ້ຂັດແຍ່ງດັ່ງກ່າວມາຄົ້ນຄວ້າ ປຶກສາຫາລືພາຍໃນໝູ່ຄະນະ, ຈາກນັ້ນກໍກະກຽມຄວາມພ້ອມໃຫ້ແກ່ການໄກ່ເກ່ຍ ແລະ ກ້າວໄປເຖິງການດໍາເນີນການໄກ່ເກ່ຍ.
7. ຄວາມໝາຍຂອງການແກ້ໄຂຄໍາຮ້ອງທຸກ
ການແກ້ໄຂຄຳຮ້ອງທຸກ ແມ່ນ ການນຳເອົາຄຳສະເໜີ, ຄຳຮ້ອງຟ້ອງ ແລະ ຄຳຮ້ອງຂໍຄວາມເປັນທຳຂອງ ພົນ ລະເມືອງ, ນິຕິບຸກຄົນ ຫຼື ການຈັດຕັ້ງ ມາຄົ້ນຄວ້າພິຈາລະນາແກ້ໄຂ ໂດຍອົງການບໍລິຫານ, ອົງການສືບສວນ-ສອບສວນ, ອົງການໄອຍະການປະຊາຊົນ, ສານປະຊາຊົນ, ຄະນະປະຈໍາສະພາປະຊາຊົນຂັ້ນແຂວງ ແລະ ຄະນະປະຈໍາສະ ພາແຫ່ງຊາດ ຕາມພາລະບົດບາດຂອງຕົນ ຢ່າງຖືກຕ້ອງ ແລະ ເປັນທຳ
.
8. ນະໂຍບາຍ ຂອງລັດກ່ຽວກັບວຽກງານແກ້ໄຂຄຳຮ້ອງທຸກ
ລັດ ອໍານວຍຄວາມສະດວກໃຫ້ ພົນລະເມືອງ, ນິຕິບຸກຄົນ ຫຼື ການຈັດຕັ້ງ ນໍາໃຊ້ສິດຮ້ອງທຸກຕໍ່ອົງການທີ່ກ່ຽວຂ້ອງ ພິຈາລະນາແກ້ໄຂເພື່ອປົກປ້ອງຜົນປະໂຫຍດຂອງ ລັດ, ລວມໝູ່ ຫຼື ສິດ ແລະ ຜົນປະໂຫຍດອັນຊອບທຳຂອງຕົນ, ເຮັດໃຫ້ກົງຈັກລັດ ມີຄວາມເຂັ້ມແຂງ, ພະນັກງານມີຄວາມໂປ່ງໃສ, ປະຕິບັດໜ້າທີ່ຢ່າງຖືກຕ້ອງ ແລະ ເປັນທຳ, ຕ້ານ ແລະ ສະກັດກັ້ນປາກົດການຫຍໍ້ທໍ້ໃນສັງຄົມ.
ລັດ ປະກອບບຸກຄະລາກອນ, ສະໜອງງົບປະມານ, ພາຫະນະ, ອຸປະກອນ ໃຫ້ອົງການທີ່ກ່ຽວຂ້ອງຕາມຄວາມເໝາະສົມ ເພື່ອສາມາດເຄື່ອນໄຫວວຽກງານໃນການແກ້ໄຂຄຳຮ້ອງທຸກຢ່າງ ມີປະສິດທິພາບ ແລະ ປະສິດທິຜົນ.
ລັດ ຊຸກຍູ້, ສົ່ງເສີມໃຫ້ມີການໂຄສະນາເຜີຍແຜ່ ກົດໝາຍ ແລະ ລະບຽບການ ຢ່າງກວ້າງຂວາງ, ໄກ່ເກ່ຍຂໍ້ຂັດແຍ່ງທີ່ເກີດຂຶ້ນໃນໝູ່ປະຊາຊົນ ຕາມປະເພນີ, ກົດໝາຍ ແລະ ລະບຽບການ ເພື່ອຫຼຸດຜ່ອນການຮ້ອງທຸກ ລວມທັງສຽງຈົ່ມວ່າຂອງສັງຄົມ.
9. ຫຼັກການກ່ຽວກັບການພິຈາລະນາ ແລະ ແກ້ໄຂຄຳຮ້ອງທຸກ
ການແກ້ໄຂຄຳຮ້ອງທຸກ ຕ້ອງຮັບປະກັນຕາມຫຼັກການພື້ນຖານ ດັ່ງນີ້:
1) ຖືກຕ້ອງຕາມ ລັດຖະທຳມະນູນ, ກົດໝາຍ ແລະ ສອດຄ່ອງກັບຄວາມເປັນຈິງ;

2) ຮອບດ້ານ, ຄົບຖ້ວນ, ພາວະວິໄສ, ຖືກຕ້ອງເປັນທໍາ ແລະ ທັນຕາມກໍານົດເວລາ;

3) ສະເໝີພາບຕໍ່ໜ້າກົດໝາຍ;

4) ແຈ້ງຜົນຂອງການແກ້ໄຂໃຫ້ ຜູ້ຮ້ອງທຸກ, ຜູ້ຖືກຮ້ອງທຸກ ແລະ ການຈັດຕັ້ງທີ່ກ່ຽວຂ້ອງ ຢ່າງເປັນລາຍລັກອັກສອນ.
ພົນລະເມືອງ, ນິຕິບຸກຄົນ ຫຼື ການຈັດຕັ້ງ ມີສິດຮ້ອງທຸກຕໍ່ ອົງການທີ່ກ່ຽວຂ້ອງ ເພື່ອປົກປ້ອງຜົນປະໂຫຍດຂອງ ລັດ, ລວມໝູ່ ຫຼື ສິດ ແລະ ຜົນປະໂຫຍດອັນຊອບທຳຂອງຕົນ ທີ່ຖືກລະເມີດ ຫຼື ຖືກໂຕ້ແຍ່ງຈາກບຸກຄົນ, ນິຕິ ບຸກຄົນ ຫຼື ການຈັດຕັ້ງອື່ນ.
ພົນລະເມືອງ, ນິຕິບຸກຄົນ ຫຼື ການຈັດຕັ້ງ ມີພັນທະລາຍງານ, ເຂົ້າຮ່ວມ ແລະ ປະກອບສ່ວນໃນການແກ້ໄຂ ຄໍາຮ້ອງທຸກ ເມື່ອເຫັນວ່າ ບຸກຄົນ, ນິຕິບຸກຄົນ ຫຼື ການຈັດຕັ້ງໃດໜຶ່ງ ມີການລະເມີດກົດໝາຍ.

